
Kòrsou anfitrion di konferensha di bunkering internashonal

Curoil ta un di e patrosinadónan prinsipal

Den kuadro di su selebrashon di 20 aña di eksistensia, Curoil ta patrosiná e konferensha internashonal di bunkering, “Bunkering in the Americas”, ku e aña aki lo tuma lugá aki na Kòrsou na Marriott Hotel. Curoil ta hopi orguyoso ku a base di su esfuerso, perseveransha i dedikashon, por a logra ku e organisadónan di e konferensha a bai di akuerdo pa skohe Kòrsou komo lokalidat pa tene e evento anual aki.

E konferensha ta e di dies konferensha anual organisá pa e kompania Lloyd’s List events di Inglatera. E lo tuma lugá di 7 pa 9 di novèmber próksimo i lo konta ku partisipashon di mas ku 100 partisipante prosedente di Oropa, Sur Amérika, Amérika Sentral, Karibe i Nort Amérika. 

Bunkering ta e indústria di entrega di kombustibel na barku, i por lo tantu e tópikonan ku lo ser tratá den e konferensha aki tin di haber ku indústria petrolero i mundu marítimo. E temanan di e vários diskursonan durante e tres dianan lo ta entre otro refinashon, medio ambiente, kalidat di kombustibel, asuntunan legal di bunkering, i e estado aktual di merkadonan di bunker den Karibe i Amérika. 

Komo representante di Curoil, e gerente komersial Humberto de Castro lo tene e diskurso di apertura di e konferensha, ku e tópiko:  “Bunkering in Curaçao: how this has changed and how the industry has changed over the last 20 years”.

Otro orador lokal durante e konferensha lo ta Humberto Nunes di departamento di “Strategic Long Term Planning” di Refineria Isla, kende lo trata e tópiko di desaroyonan aktual den indústria di refinashon. Curaçao Port Authority (CPA) tambe ta otro kompania lokal ku lo tin partisipante ta asistí n’e konferensha aki.

Komo parti di e konferensha, e partisipantenan ta haña oportunidat di presensiá un eksposishon di produkto i servisio di kompanianan ku tin di haber ku bunkering i asistí na un resepshon kaminda nan por hasi kontaktonan stratégiko pa nan kompania. Ademas nan por asistí na un dinner spesial patrosiná pa Curoil, i tambe partisipá na un kompetensia di gòlf riba e kancha di gòlf na Blue Bay Resort.

